
Ano Ang EbAnghElyo ni JEsucristo?
Ang ebanghelyo ni Jesucristo amo ang plano sang aton Amay  
nga Langitnon para sa kalipayan kag kaluwasan* sang Iya mga 
anak. Gintawag ini nga ebanghelyo ni Jesucristo tungod ang 
Pagpasag-uli ni Jesucristo amo ang sentro sini nga plano. Suno sa 
Iya plano, ang aton Amay nga Langitnon nagpadala sang Iya Anak 
nga si Jesucristo sa kalibutan agud ipakita sa aton kon paano mag-
kabuhi sing makahuluganon kag malipayon nga mga kabuhi kag 
maeksperiyensyahan ang wala’y katapusan nga kalipay pagkatapos 
sining kabuhi. Paagi sa grasya kag kaluoy ni Jesucristo, sarang ikaw 
mangin matinlo gikan sa sala kag mag-agom sang katawhay sang 
konsensya. Sarang ikaw mangin takos 
sa pagpuyo sa presensya sang Amay nga 
Langitnon pagkatapos sining kabuhi.
Agud mabaton ining katawhay kag 
kusog, kinahanglan mo nga tun-an kag 
sundon ang mga prinsipyo kag mga or-
dinansa sang ebanghelyo. Ang prinsipyo 
isa ka kamatuoran nga sarang madapat 
sa kabuhi; isa ka ordinansa isa ka sagrado 
kag pormal nga buhat nga ginahikot pa-
agi sa awtoridad sang priesthood kag sa 
masami isa ka pamaagi sa pagsulod sa isa 
ka kasugtanan upod ang aton Amay nga 
Langitnon. Ang una nga mga prinsipyo 
sang ebanghelyo amo ang pagtuo kay 
Jesucristo kag paghinulsol. Ang una nga 
mga ordinansa sang ebanghelyo amo ang 
bunyag kag ang pagbaton sang Balaan nga Espiritu.

Pagkatapos mo nga matun-an kag masunod ang una nga mga 
prinsipyo kag mga ordinansa sang ebanghelyo, pagahandumon mo 
nga sundon ang ehemplo ni Cristo tubtob sa nabilin nga tinuig 
sang imo kabuhi. Ining padayon nga pagkatutom ginatawag nga 
“pagpadayon tubtob sa katapusan.”

* Ang mga tinaga nga pula ginpaathag sa mga pahina18 kag 19.

Sarang mo ipangabuhi 
ang ebanghelyo ni 
Jesucristo paagi sa:

• Pagpatubo sang pagtuo 
kay Jesucristo.

• Paghinulsol.

• Pagpabunyag kag pagbaton 
sang Balaan nga Espiritu.

• Pagpadayon tubtob  
sa katapusan.

Ang mga pinanudlo kag Pagpasag-uli ni Jesucristo amo ang sentro sang Iya ebanghelyo.

01158_861_PV9.indd   3 5/29/12   2:43 PM



4

PAgtuo kAy JEsucristo
Ang pagtuo isa ka mabaskog nga pagpati nga nagatulod sa isa ka 
tawo sa pagbuhat (sang isa ka butang). Ang pagtuo nga nagapa-
dulong sa kapatawaran sang mga sala nasentro kay Jesucristo, nga 
ang Iya Pagpasag-uli nagahimo sang kapatawaran nga posible. Ang 
pagtuo kay Jesucristo labaw pa sangsa isa ka simple nga pagpati sa 

Iya. Ini nagakahulugan nga Sia amo ang 
Anak sang Dios kag nga Sia nag-antos 
para sa imo mga sala, mga kasakit kag 
mga balatian. Ini nagakahulugan nga 
magbuhat suno sa sinang pagpati. Ang 
pagtuo kay Jesucristo nagagiya sa imo sa 
pagpalangga sa Iya, pagsalig sa Iya, kag 
pagtuman sang Iya mga kasuguan.

PAghinulsol
Ang pagtuo kay Jesucristo nagagiya sa 
imo nga gustuhon ang pagbag-o sang 
imo kabuhi para sa mas maayo. Sa imo 
pagtuon sang ebanghelyo, makilala mo 

nga ikaw nakasala, ukon nagbuhat batok sa pagbuot kag mga pina-
nudlo sang Dios. Paagi sa paghinulsol, mabag-o mo yadtong mga 
panghunahuna, mga handum, mga pamatasan, kag mga buhat nga 
wala nagasanto sa mga pinanudlo sang Dios. Sia nagasaad nga kon 
ikaw maghinulsol, Sia magapatawad sang imo mga sala. Kon ikaw 
maghinulsol, imo:
ginakilala nga ikaw nakasala kag nagabatyag sing sinsero nga 
kasubo tungod sang imo mga nahimo.

untaton ang paghimo sang indi husto, kag tinguhaon nga indi na 
ini paghimuon pa liwat.

ituad ang imo mga sala sa Ginuo kag magpangayo sing kapatawaran. 
Ang paghimo sini nagapamag-an sang mabug-at nga palas-anon. 
Kon ikaw nakasala sa isa ka tawo, ikaw magapangayo man sa sina 
nga tawo sing kapatawaran.

 

 “Magsalig sa Ginuo sa 
bug-os mo nga tagipusuon; 
kag dili magsandig sa imo 

kaugalingon nga paghangop.

 “Sa tanan mo nga dalanon 
kilalaha sia, kag magatuytoy 

sia sa imo mga banas.”
Mga Hulubaton 3:5–6.

Ang pagtuo kay Jesucristo amo ang una nga prinsipyo sang ebanghelyo.

himuon ang Makig-uli. Ginahimo mo ang tanan sa imo masara-
ngan nga tadlongon ang tanan nga mga problema nga natuga sang 
imo hinimuan.

tumanon ang mga kasuguan. Ang pagtuman sa mga kasuguan 
sang Dios nagadala sang gahum sang 
ebanghelyo sa imo kabuhi. Ang ebang-
helyo magahatag sa imo sang kusog 
sa pagbiya sang imo mga sala. Ang 
pagtuman sa mga kasuguan sang Dios 
nagalakip sang paghatag sing pag-alagad, 
pagpatawad sa iban [nga tawo], kag pag-
tambong sa mga miting sa Simbahan.

ginakilala ang Manluluwas. Ang pina-
kaimportante nga bahin sang paghinulsol 
amo ang pagkilala nga ang kapatawaran 
nagaabot tungod kay Jesucristo. Kon ka-
isa mahimo ka magbatyag nga ang Dios 
indi magpatawad sang seryoso nga mga 
sala. Apang ang Manluluwas nag-antos 
para sa aton mga sala agud mapatawad 
kita, bisan inang seryoso nga sahi sang 
mga sala. Ang resulta sang matuod-tuod 
nga paghinulsol amo ang kapatawaran, 
katawhay, kasulhay, kag kalipay.

Ang paghinulsol wala pirme nagakahu-
lugan sang paghimo sing dalagko nga 
mga pagbag-o. Sa masami ini nagakina-
hanglan lamang sing dugang nga pangako sa pagpangabuhi suno sa 
pagbuot sang Dios. Ang matuod-tuod nga paghinulsol wala pirme 
nagakatabo sing gulpyada; magmangin pasensyoso sa imo kaugali-
ngon sa imo pagtinguha sa paghimo sing husto kag sa pagtadlong 
sang imo mga sala. Sa imo paghinulsol, imo mabatyagan ang 
pagbag-o sing tagipusuon. Indi na ikaw maghandum nga magpaka-
sala. Imo masayran nga ikaw isa ka anak sang Dios kag nga indi mo 
kinahanglan pagsigehon ang paghimo sang amo man gihapon nga 
mga sala sing sulit-sulit. Ang imo handum sa pagsunod sa Dios mas 
magabaskog kag mas magadako pa gid..

Kita tanan nagahimo sang 
mga sala. Kon kaisa kita 
nagahalit sang aton mga 
kaugalingon kag seryoso 

nga nagasakit sa iban [nga 
mga tawo] sa mga paagi nga 

indi naton makay-o kon 
kita lang. Nagaguba kita 
sang mga bagay nga indi 
naton makay-o kon kita 

lang. Nian nagabatyag kita 
sing kabasulanan, kahuya, 

kag pag-antos, nga indi 
mabulong kon kita lang. Ang 

nagapang-ayo nga gahum 
sang Pagpasag-uli sarang 

makahatag sing remedyo sa 
indi naton sarang kay-uhon.

Si Jesus nagatanyag sang katawhay sa tanan nga nagahinulsol.

bunyAg kAg Ang bAlAAn ngA EsPiritu
Ang pagtuo kay Jesucristo kag paghinulsol nagahanda sa imo sa 
bunyag kag sa pagbaton sang Balaan nga Espiritu. Si Jesucristo 
nagtudlo nga ang tanan kinahanglan gid nga mabunyagan sa tubig 
kag sa Espiritu (ang Balaan nga Espiritu) para sa kapatawaran sang 
mga sala. Paagi sa bunyag sang isa nga nagakapot sing awtoridad 
sang priesthood kag paagi sa pagbaton sang Balaaan nga Espiritu, 
ikaw espirituhanon nga matawo liwat.

ngaa kinahanglan ko nga Magpabunyag?
Si Jesucristo nagpahamtang sang ehemplo para sa aton paagi 
sa pagpabunyag sa “pagtuman sang bug-os nga pagkamatarong” 
 (Mateo 3:15). Kon ikaw mabunyagan, ikaw makabaton sang 
kapatawaran sang imo mga sala (tan-awa sa Mga Binuhatan 2:38). 
Nagahimo ka sang kasugtanan, ukon panaad, upod ang Dios. 
nagasaad ka nga batunon si Jesucristo bilang imo Manluluwas, nga 

sundon Sia, kag tumanon ang Iya mga 
kasuguan. Kon himuon mo ang imo 
bahin, ang imo Amay nga Langitnon 
nagasaad sa pagpatawad sang imo mga 
sala. Kon ikaw mabunyagan paagi sa 
husto nga awtoridad, ang imo mga sala 
mahugasan.

Ang bunyag nagalakip sing makadali 
lang nga pagtugmaw sa tubig. Sa amo 
sini nga paagi si Jesucristo ginbunya-
gan. Ang bunyag paagi sa pagtugmaw 
isa ka sagrado nga simbolo sang pagka-

matay, paglubong, kag Pagkabanhaw ni Jesucristo; nagarepresentar 
ini sang katapusan sang imo daan nga kabuhi kag panugod sang 
imo bag-o nga kabuhi bilang isa ka sumulunod ni Jesucristo.

ngaa kinahanglan ko Magbaton sang balaan nga Espiritu?
Kon ang bunyag nagahugas sang imo mga sala, ang Balaan nga 
 Espiritu, nagapakabalaan, ukon nagatinlo, sa imo. Kon maga-
pabilin ka nga matutom sa imo mga kasugtanan sa bunyag, ang 
Balaan nga Espiritu sarang mo nga makaupod pirme. Ang tanan 

Si Jesus nagsabat, 
“Sa pagkamatuod, sa 

pagkamatuod, nagasiling 
ako sa imo, kon ang isa 

indi matawo sa tubig kag sa 
Espiritu, indi sia makasulod 

sa ginharian sang Dios.”
Juan 3:5

Si Jesucristo ginbunyagan ni Juan Bautista.

nga maayo nga mga tawo sarang makabatyag sang impluwensya 
sang Balaan nga Espiritu, apang yadtong nabunyagan lamang kag 
nakabaton sang Balaan nga Espiritu ang may kinamatarong sa Iya 
dalayon nga pagpakig-upod sa bug-os nga kabuhi.

Ang Balaan nga Espiritu nagabulig sa imo nga makilala kag ma-
hangpan ang kamatuoran. Sia nagahatag sang espirituhanon nga 
kusog kag inspirasyon. Sia nagapasulhay sa imo sa tion sang ka-
budlayan kag nagagiya sa imo sa paghimo sang mga desisyon. Imo 
mabatyagan ang pagpalangga kag impluwensya sang Dios sa imo 

matag-adlaw nga kabuhi paagi sa Balaan 
nga Espiritu. 

Ang imo ikasarang sa pag-agom sining 
diosnon nga dulot nagadepende sa imo 
pagkamatinumanon sa mga kasuguan 
sang Dios. Ang Balaan nga Espiritu indi 
makapabilin sa ila nga wala nagapanga-
buhi suno sa mga pinanudlo sang Dios. 
Madula sa ila ang prebilihiyo sang Iya 
paggiya kag inspirasyon. Tinguhai pirme 
nga mangin takos sa pagpakig-upod kag 
pagtuytoy sang Balaan nga Espiritu.

Imo mabaton ang Balaan nga Espiritu 
pagkatapos sang bunyag. Sa ordinansa 
nga ginatawag kompirmasyon, isa ukon 
masobra pa sa isa ka awtorisado nga mga 

nagakapot sang priesthood nagatakdong sang ila mga kamot sa 
imo ulo. Sila nagakompirmar sa imo nga miyembro sang Simbahan 
kag nagabendisyon sa imo sa pagbaton sang Balaan nga Espiritu. 
Ini nga ordinansa sa kinaandan ginahiwat sa isa ka seremonya sa 
Simbahan pagkatapos gid sang bunyag. Kon ikaw mabunyagan 
kag makompirmahan, ikaw mangin isa ka miyembro sang—Ang 
 Simbahan ni Jesucristo sang mga Santos sa Ulihing mga Adlaw.

Sarang ka matudloan kag 
magiyahan sang Balaan nga 

Espiritu. “Ang Mananabang, 
ang Espiritu Santo, nga 

ipadala sang Amay sa akon 
ngalan, magatudlo sia sa 

inyo sang tanan nga butang, 
kag magapahanumdum 
sa inyo sang tanan nga 
akon ginsiling sa inyo.”

Juan 14:26

Ang Balaan nga Espiritu ginahatag paagi sa pagtakdong sang mga kamot.

* Ang mga tinaga nga pula ginpaathag sa mga pahina18 kag 19.

Ang sakramento
Pagkatapos mo nga mabunyagan, sarang 
mo bag-uhon ang imo mga kasugtanan 
sa bunyag sa tagsa ka semana paagi sa 
pag-ambit sang sakramento. Sa tion sang 
sakrament miting ang tinapay kag ang 
tubig ginabendisyunan kag ginapanagtag 
sa kongregasyon bilang pahanumdum 
sang Pagpasag-uli ni Jesucristo. Ang 
tinapay nagarepresentar sang Iya lawas, 
kag ang tubig nagarepresentar sang Iya dugo. Sa imo pagbag-o sang 
imo mga kasugtanan sa bunyag, ikaw ginasaaran nga makaupod mo 
pirme ang Espiritu, ukon ang Balaan nga Espiritu.

Ang sakramento nagabulig 
sa imo sa pagdumdom nga 
may pagpasalamat sang 
kabuhi, pag-alagad, kag 

Pagpasag-uli ni Jesucristo.

Ang sakramento nagabulig sa aton sa pagdumdum kay Jesucristo.

* Ang mga tinaga nga pula ginpaathag sa mga pahina18 kag 19.

PAgPAdAyon tubtob sA kAtAPusAn
Ikaw mangin isa ka miyembro sang—Ang Simbahan ni Jesucristo 
sang mga Santos sa Ulihing mga Adlaw paagi sa pagtuo kay Jesu-
cristo, paghinulsol, kag sa mga ordinansa sang bunyag kag kompir-
masyon. Pagkatapos nga ikaw mangin miyembro sang Simbahan, 
ikaw magapadayon sa pagtubo sa paghangop. Ikaw magapadayon 
sa pagpakita sang pagtuo kay Jesucristo, paghinulsol, pagbag-o sang 
imo mga kasugtanan sa bunyag paagi sa pag-ambit sang sakramento, 
kag pagsunod sa giya sang Balaan nga Espiritu. Ining una nga mga 
prinsipyo kag mga ordinansa sang ebanghelyo amo ang sulundan 
nga sundon sa bug-os nga kabuhi. Ining bug-os-kabuhi nga pangako 
masami nga ginatawag nga “pagpadayon tubtob sa katapusan.”
Ang pagpadayon tubtob sa katapusan nagadala sang direksyon, 
katawhay, kag kalipayan sa kabuhi. Imo mabatyagan ang kalipay sa 
pagtinguha nga mangin pareho kay Jesucristo kon ikaw nagaalagad 
kag nagabulig sa ila nga yara sa imo palibot. Mahangpan mo sing 
mas maayo ang imo kaangtanan sa imo Amay sa Langit kag ma-
batyagan ang Iya himpit nga paghigugma sa imo. Ikaw makabatyag 
sang paglaum kag paghangop sang katuyuan sa sinang masami isa 
ka masubo kag ginatublag nga kalibutan.

Ang ebanghelyo ni Jesucristo 

isa ka pagginawi sa kabuhi.

“Kinahanglan gid nga magdutdot kamo 

pasulong upod ang isa ka kalig-on kay 

Cristo, nga may isa ka himpit nga kasanagan 

sang paglaum, kag isa ka gugma sang Dios 

kag sang tanan nga mga tawo. Gani, kon 

magadutdot kamo pasulong, nga nagapaayaw 

sa pulong ni Cristo, kag magapadayon 

tubtob sa katapusan, yari karon, amo ini 

ang ginasiling sang Amay: Inyo maangkon 

ang kabuhi nga wala’y katapusan.” 

2 Nefi 31:20

PAAno ko MAhibAloAn?
Ang ebanghelyo ni Jesucristo napanum-
balik paagi sa bugna gikan sa Dios kay 
Propetang Joseph Smith kag sa iban pa 
nga mga propeta.
Sarang mo mahibaloan sa imo kauga-
lingon nga ining mga butang matuod 
paagi sa pagpamangkot sa Amay nga 
Langitnon sa pangamuyo. Sia magasabat 
sa imo paagi sa Balaan nga Espiritu, nga 
ginatawag man nga Espiritu sang Dios. 
Ang Balaan nga Espiritu nagasaksi, ukon 
nagapamatuod, sa Amay nga Langitnon 
kag Jesucristo. Ang Balaan nga Espiritu 
nagakumpirma sang kamatuoran paagi 
sa mga balatyagon, mga panghunahuna, 
kag mga pagpadasig. Ang mga balatya-
gon nga nagahalin sa Balaan nga Espiritu 
mabaskog, pero sa kinaandan malinong 
ini kag mahipos. Subong sang gintudlo 
sa Biblia, “Ang bunga sang Espiritu amo 
ang gugma, kalipay, paghidaet, pagba-
tas, pagkalolo, pagkaayo, pagkatutom, 
pagkamapainubuson, [kag] pagpugong sa 
kaugalingon” (Mga Taga-Galacia 5:22–23).

Ining mga balatyagon amo ang kompirmasyon gikan sa Balaan 
nga Espiritu nga ining mensahe matuod. Dayon ginakinahanglan 
mo nga magpili kon magpangabuhi ka nga suno sa ebanghelyo ni 
Jesucristo subong sa ginpanumbalik paagi kay Joseph Smith. 

Paano Ako 
Magpangamuyo?

• Sambita ang imo Amay 
nga Langitnon.

• Ipahayag ang mga balat-
yagon sang imo tagipu-
suon (mga pagpasalamat, 
mga pamangkot, mga pa-
ngabay sa pagkumpirmar 
sang kamatuoran sang 
Ang Libro ni Mormon 
kag sang gintudlo sang 
mga misyonero).

• Maghingapos (“Sa ngalan 
ni Jesucristo, amen”).

listAhAn sAng MgA tinAgA

Bunyag Isa ka importante nga tikang sa pagbaton sang kapata-
waran sang mga sala. Paagi sa bunyag kag pagkompirma paagi sa 
awtoridad sang priesthood, mangin mga miyembro kita sang—Ang 
Simbahan ni Jesucristo sang mga Santos sa Ulihing mga Adlaw. 
Ang bunyag paagi sa pagtugmaw, nga buot silingon ang tawo nga 
ginabunyagan ginatusmaw [ang bug-os nga lawas] sing makadali 
sa tubig. Ang bunyag nagapakita sang aton kahanda sa pagsunod 
sang ehemplo ni Cristo kag sa paghimo sang mga kasugtanan upod 
sa Dios.

Grasya Diosnon nga bulig kag kusog nga ginhatag paagi sa kaluoy 
kag pagpalangga ni Jesucristo. Paagi sa Iya grasya, nga nangin 
posible tungod sang Iya Pagpasag-uli, ang tanan nga katawhan 
mabanhaw. Paagi sa Iya grasya, yadtong padayon nga nagahinulsol 
kag nagapangabuhi suno sa Iya ebanghelyo makabatyag sang naga-
pabilin nga kasuod sa Amay nga Langitnon sa sini nga kabuhi kag 
magakabuhi sa Iya presensya pagkatapos sining kabuhi.

Kaluwasan Pagkahilway gikan sa sala kag kamatayon. Ang 
kaluwasan nangin posible tungod sang Pagpasag-uli ni Jesucristo. 
Paagi sa Pagkabanhaw ni Jesucristo, ang tanan makalampuwas sa 
mga epekto sang kamatayon. Sarang man kita maluwas gikan sa 
mga epekto sang sala paagi sa pagtuo kay Jesucristo. Ini nga pagtuo 
ginapakita sa isa ka kabuhi sang paghinulsol kag pagtuman sa mga 
layi kag mga ordinansa sang ebanghelyo kag pag-alagad kay Cristo.

Kasugtanan Isa ka paghisugtanay sa tunga sang Dios kag sang Iya 
mga kabataan. Ang Dios nagahatag sang mga kondisyon para sa 
kasugtanan, kag kita nagapasugot nga tumanon Sia. Ang Dios nag-
saad sa aton sing pila ka mga bugay para sa aton nga pagtuman.

Kompirmasyon Ang paagi nga ang isa ka tawo nagabaton sang 
Balaan nga Espiritu. Sa sini nga ordinansa, nga sa kinaandan 
ginahiwat sa pang-sakramento nga miting pagkatapos gid sang 
bunyag, ang tawo ginakompirmahan, ukon ginahimo, nga miyem-
bro sang—Ang Simbahan ni Jesucristo sang mga Santos sa Ulihing 
mga Adlaw. 

18

Ordinansa Isa ka sagrado, pormal nga buhat nga ginahikot paagi 
sa awtoridad sang priesthood. Ang mga halimbawa nagalakip sang 
bunyag, pagbaton sang Balaan nga Espiritu, kag sang sakramento. 
Ang mga ordinansa sa masami nagakahulugan sang pagsulod sa 
mga kasugtanan upod sa Dios.

Pagpasag-uli Ang hitabo nga nagatugot sa aton nga makig-uli sa 
Dios. Ang pagpasag-uli amo ang pag-antos sang kabayaran para sa 
sala, nga nagakakas sang epekto sang sala gikan sa nagahinulsol 
nga mga makasasala. Si Jesucristo gid lamang ang isahanon nga 
makasarang sa paghimo sing perpekto nga Pagpasag-uli para sa 
tanan nga katawhan. Ang Iya Pagpasag-uli nagalakip sang Iya pag-
antos para sa aton mga sala, sang pag-agay sang Iya dugo, kag sang 
Iya kamatayon kag Pagkabanhaw. Tungod sang Pagpasag-uli, ang 
tanan nga nagkabuhi mabanhaw. Ang Pagpasag-uli nagahatag man 
sa aton sang paagi nga mapatawad sang aton mga sala kag magka-
buhi sa katubtuban upod ang Dios.

Sakramento Isa ka ordinansa nga nagapahanumdum sa mga mi-
yembro sang Simbahan sang Pagpasag-uli ni Jesucristo. Sa pag- 
ambit sang sakramento, aton ginabag-o ang mga kasugtanan nga 
aton ginhimo sang pagbunyag. Ang tinapay kag tubig ginabendis-
yunan kag ginahatag sa kongregasyon. Ang tinapay nagarepresen-
tar sang lawas ni Jesucristo, kag ang tubig nagarepresentar sang Iya 
dugo. Ini nga ordinansa ginahiwat sa tagsa ka semana sa pagsimba 
nga ginatawag nga sacrament meeting.

19

dugAng ngA tulun-An
Ang masunod nga mga pamangkot kag balaan nga mga kasulatan 
makabulig sa imo nga matun-an pa gid ang parte sa mga prinsipyo 
sa sining polyeto [pamphlet] kag binagbinagon ang mga ini. Ang 
listahan indi kompleto; ang mga tanda sa idalom sang mga pahina 
[footnotes] kag mga talamdan [cross-references] sa balaan nga 
mga kasulatan magatudlo sa imo sa dugang nga mga bersikulo kag 
mga ihibalo.

Ano ang ebanghelyo ni Jesucristo?
3 Nefi 27:13–22 (Ang Libro ni Mormon, mga pahina 626–627)
  
  
 

Ano ang buot silingon sang may pagtuo? 
Paano ang pagtuo makahatag sa imo sing kusog?
Mga Hebreo 11:1, 6 (Biblia, Bag-o nga Katipan)
Alma 32:21, 26–28 (Ang Libro ni Mormon, mga pahina 385–386)
Eter 12:6 (Ang Libro ni Mormon, pahina 696)

  
  
 

Ano ang buot silingon sang maghinulsol? 
ngaa kinahanglan sang kada isa nga maghinulsol?
Lucas 15:3–10 (Biblia, Bag-o nga Katipan)
Mga Binuhatan 3:19 (Biblia, Bag-o nga Katipan)
Alma 12:33–34 (Ang Libro ni Mormon, pahina 314)

ngaa kinahanglan sang kada isa nga magpabunyag?
Mga Binuhatan 2:38 (Biblia, Bag-o nga Katipan)
2 Nefi 31–32 (Ang Libro ni Mormon, mga pahina 141–143)

  
  
 

Ano ang balaan nga Espiritu?  
Paano ang balaan nga Espiritu sarang magpakamaayo  
sang imo kabuhi?
2 Nefi 32:5 (Ang Libro ni Mormon, pahina 144)
3 Nefi 27:20 (Ang Libro ni Mormon, pahina 627)

  
  
 

Ano ang katuyuan sang sakramento?
3 Nefi 18:1–12 (Ang Libro ni Mormon, pahina 604)
Moroni 4–5 (Ang Libro ni Mormon, pahina 711)

  
  
 

Ano ang buot silingon sang pagpadayon tubtob sa katapusan?
2 Nefi 31:15–20 (Ang Libro ni Mormon, pahina 142)
3 Nefi 15:9 (Ang Libro ni Mormon, pahina 598)

MAgsiMbA uPod sA AMon

MAGKArI KAG TAN-AwA KoN PAANo ANG 
GINPANUMBALIK NGA EBANGHELyo SArANG 

MAKABUGAy SANG IMo KABUHI

Ang pang-sakramento nga miting amo ang mayor nga kahiwatan 
sa pagsimba. Sa masami ini nagalawig sa masobra diutay sa isa ka 
oras kag nagalakip sang masunod:

Mga himno: Ginakanta sang kongregasyon. (Ang mga Libro sang 
Himno ginatigana.)

Mga pangamuyo: Ginasambit sang lokal nga mga miyembro 
sang Simbahan.

Ang sakramento: Ang tinapay kag tubig ginabendisyunan kag 
ginapanagtag sa kongregasyon sa pagdumdom sa Pagpasag-uli 
ni Jesucristo.

Mga manughambal: Sa masami isa ukon duha ka natakayan na nga 
daan nga mga miyembro sang kongregasyon ang nagahambal parte 
sa mga topiko sang ebanghelyo.

Pamiste: Ang mga lalaki kag kabataan nga lalaki sa kinaandan 
nagasuksok sang manami nga pantalon nga naparisan sang puti nga 
polo shirt kag kurbata. Ang mga babayi kag kabataan nga babayi 
nagasuksok sang mga bestida ukon mga palda.
Ang mga donasyon wala ginapangabay sa tion sang pagsimba.

Ginaagda ka man namon sa pagtambong sa dugang nga mga mi-
ting, suno sa imo mga interes kag grupo sang pangidaron. Ang pa-
sunod kag ang oras sining mga miting mahimo nga nagkalainlain.

Sunday School: Mga klase para sa pagtuon sang balaan nga mga 
kasulatan kag mga doktrina sang ebanghelyo.
Mga miting sa Priesthood: Mga klase para sa mga lalaki kag kaba-
taan nga lalaki nga nagapangidaron 12 kag pataas.
Relief Society: Mga klase para sa mga babayi nga nagapangidaron 
18 kag pataas.
Young Women: Mga klase para sa kabataan nga babayi nga nagapa-
ngidaron 12 tubtob 18.
Primary: Pang-grupo nga klase kag mga klase para sa kabataan nga 
nagapangidaron 3 tubtob 11. Sa masami may nursery para sa kaba-
taan nga nagapangidaron 18 kabulan tubtob 3 katuig.
oras sang Pang-sakramento nga miting: 
Adres sang Simbahan:  

Ano ang Dapat Ko Himuon?
• Basahon Ang Libro ni Mormon.

Ginapanugyan nga mga balasahon:  
  
  
 

• Mangamuyo agud mahibaloan nga si Jesucristo amo ang imo Manluluwas.

• Maghinulsol kag mangamuyo para sa kapatawaran sang imo mga sala. 

• Magtinguha sa pagkabuhi suno sa mga kasuguan sang Dios.

• Magsimba.

• Maghanda nga mabunyagan sa  

• Maglog-on sa www.mormon.org agud makatuon sing dugang parte sa 
ginpanumbalik nga ebanghelyo ni Jesucristo.

• Magpadayon sa pagpakigkita sa mga misyonero agud makatuon pa 
gid parte sa mga kamatuoran nga ginpanumbalik sang Dios paagi sa 
binag-o nga mga propeta.

Madason nga appointment: 

Mga ngalan kag numero sa telepono sang mga misyonero: 
  
 

www .mormon .org
Pagpasalamat para sa Mga Larawan
Pang-atubang nga takop: Detalye gikan sa Living Water, ni Simon Dewey. © Simon Dewey. Indi pagkopyahon
Pahina 2: Detalye gikan sa The Sermon on the mount [Ang Wali sa Bukid], ni Carl Heinrich Bloch. Gingamit nga may 
permiso sang National Historic Museum sa Frederiksborg sa Hillerød, Denmark
Pahina 5: Christ Raising the Daughter of Jairus [Si Cristo Nagapabangon sang Anak nga Babayi ni Jairus],  
ni Greg K. Olsen. © Greg K. Olsen
Pahina 6: The Gentle Healer,[Ang Mapinalanggaon nga Nagapang-ayo], ni Greg K. Olsen. © Conceptions Unlimited 
Investments, Inc. Indi pagkopyahon
Pahina 9: John the Baptist Baptizing Jesus [Si Juan Bautista Nagabunyag kay Jesus],ni Greg K. Olsen.  
© Greg K. Olsen Indi pagkopyahon

